
Qinersisartut Inatsisartunut kommunalbestyrelsinullu qinersinermi qinersivimmi sumiiffimmi 

sumiikkaluartumiluunniit qinersisinnaanngornissaat anguniarlugu suliaqaqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Siumut) 

(Siullermeerneqarnera) 

 

Siumut qujanaq siunnersuuteqarnissinnut. 

 

Tamat oqartussaaqataanera inuiaqatigiinni iluaqutit pingaarnerpaat ilagaat. Kiffaanngissutsitsinnut, 

aalajangeeqataasinnaanitsinnut tunngaviusoq aammalu inuiaqatigiit ineriartornissaannut 

ataatsimoorussamik akisussaaffipput. Taasinerit tamarluinnarmik pingaaruteqarput, innuttaasullu 

ataasiakkat periarfissinneqassapput tamat oqartussaaqataanerat aallaavigalugu suliaqarnissamut. 

Taamaattumik pingaaruteqarpoq, nakkutigijuarnissaa, qanoq ililluta qinersisinnaaneq 

pisariinninngortissinnaanerlugu taamaaliornitsigullu tamat oqartussaaqataanerat nukittorsarlugu. 

 

Ullumikkut allakkatigut qinersisinnaanermik periarfissaqareerpoq. Sakku pingaaruteqartoq, qinersisartoq 

ulloq taanna qinersivimmut nammineerluni ornigutinngikkaluarluni qinersisinnaanermik 

periarfissinneqarmat. Allakkatigulli qinersinerit piffissaagallartillu pisussaapput, aammalu innuttaasunut 

unamminarsinnaalluni, angalasorujussuarnut imaluunniit nalunaarsorfigisaminniit allamiikkallartunut. 

Taamaattumik pitsaassaqaaq takussallugu, qanoq ililluta qinersisarneq eqaanninngortissinnaaneripput. 

 

Uuma siunnersuutip taannarpiaq aallaavigaa. Qinersisartut sumiluunniit qinersivinni qinersinissaminnut 

periarfissinneqarnissaannik isuma soqutiginarpoq. Nunarujussuarmi najugaqarpugut isorartoorsuarmi, 

amerlasuut inuusariaqarlutik, suliaminnut, ilinniarnerminnut atasumik aammalu ilaquttaminnut 

tikeraarlutik illoqarfiit nunaqarfiillu atornanni akulikitsumik angalasariaqartartunik. Taamaattumik 

isumaliuutissaqqippoq, malittarisassat nutarterneqarsinnaanersut, qinersineq pisariinninngortinniarlugu 

ullutsinnullu pissutsinut tulluussarniarlugu. 

 

Tassungalu ilutigalugu aamma piviusumik eqqarsartariaqarpugut. Qinerseriaaseq ingerlalluartoq 

uppernartorlu ingerlatseriaatsinik ersarissunik isumannaassusermillu annertuumik peqarnissamik 

pisariaqartitsivoq. Tutsuviginartuussaaq, taasinerit tamarmik eqqortumik nalunaarsorneqarnissaat, 

arlaannaalluunniit arlaleriarluni taaseqqunagu. Tassa tamanna isumaqarpoq, aaqqissuussaq, qinersisartut 

qinersivimmi sumiikkaluartumiluunniit qinersisinnaalernissaat, sukumiisumik inatsimmik, 

aaqqissuussaanermik aammalu teknikkikkut periarfissanik misissueqqaarluni aatsaat pisinnaasoq. 

 

Taamaattumik siunnersuutip apeqqutit pingaarutillit saqqummersippai, nassuiarneqartariaqartut, 

isummerneq pitinnagu. Qanoq qinersisartut nalunaarsorneqassappat qinersiviit akimorlugit? Teknikkikkut 

aaqqiissutaasinnaasut suut atorneqarsinnaappat, aammalu piviusunngortinneqassappata ineriartortinnerat 

atuutilersinnerallu qanoq akeqassappat? Digitalimik aaqqiineq siunissami periarfissaasinnaavoq, 

aningaasassaqarnersorli aammalu sukumiisumik pilersaarusiorsimanissaq pisariaqarluni. 

 

Taamannak oqareerlunga, erseqqissarusuppara, Demokraatit siunnersuut ilalernartimmassuk aammalu 

kissaatigalugu tamat oqartussaaqataanerata innuttaasunut annertusarnissaa. Isumaqarpugulli, misissuinerit 

isumaliuutillu annertunerusut pisariaqartut, allannguutaasinnaasut pilersissagaanni tatiginartumik 

tunngavilimmik aammalu inatsisitigut illersorneqarnissaq imaluunniit qinersisarnermut tatiginninneq 

pingaartilluinnarlugu 

 

Taamatut oqaaseqaarluta siunnersuut aappassaaniinnginnerani Inatsisit pillugit ataatsimiititaliami 

suliarineqartussatut innersuussutigaarput. 

 

 

 


